Acord de la Mesa del Parlament pel qual s’aprova la versió en occità (aranès) de la Llei 3/2019, del 17 de juny, dels espais agraris (202-00026/12).
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 24 de maig de 2022 ha aprovat la versió en occità, en varietat aranesa, de la Llei 3/2019, del 17 de juny, dels espais agraris (202-00026/12), aprovada pel Ple del Parlament en la sessió tinguda el dia 29 de maig de 2019 i publicada en el Butlletí Oficial del Parlament de Catalunya número 357, del 12 de juny de 2019, i en el Diari Oficial de la Generalitat de Catalunya número 7900, del 19 de juny de 2019, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 24 de maig de 2022
El secretari primer	La presidenta
Ferran Pedret i Santos	Laura Borràs i Castanyer

Lei 3/2019, deth 17 de junh, des espacis agraris (202-00026/12)
Preambul
I
Era comunitat internacionau, ena Reünion Mondiau sus Desvolopament Sostenible de Johannesburg deth 2002, se merquèc coma ua des hites redusir significativament era hame en mon e per açò ère imprescindible, entre d’autes accions, incrementar era produccion e era productivitat agrària a escala mondiau.
Era Organizacion des Nacions Unides entara Alimentacion e era Agricultura (FAO) estime qu'era poblacion mondiau en orizon deth 2050 s’incrementarà enquia arribar enes 9.700 milions de persones. Entà garantir era provision d’aliments en tota era planeta, e en tot tier en compde es diferéncies sociaus, es cambiaments continus ena cadea alimentària e es costums ena alimentacion, era FAO calcule que calerà incrementar en un 70% era produccion d’aliments.
Aguest aument de produccion, segontes aguesta organizacion des Nacions Unides, vierà deth melhorament deth rendiment e era intensificacion des cultius, e tanben der aument dera superfícia cultivada, que s’incrementarà enes païsi en desvolopament, mès se redusirà enes païsi desvolopadi. Per aquerò, ei de besonh protegir era superfícia agrària.
D’acòrd damb donades de projeccion poblacionau der Institut d’Estadistica de Catalonha, Catalonha aurà sies cents mil abitants mès en orizon deth 2050, segontes eth scenari mejan, çò que place era realitat catalana ena madeisha escala qu'era mondiau e hè de besonh ua gestion sostenibla en toti es sectors dera produccion d’aliments en nòste país. En aguest sens, cau reconéisher qu'era multifoncionalitat e era sostenibilitat dera activitat agrària s’artenhen a compdar dera capacitat d’assegurar satisfactòriament eth ligam entre era produccion, era qualitat e era seguretat alimentàries; er equilibri territoriau e era preservacion deth mon rurau e es sòns abitants; era mantenença deth paisatge e eth respècte pes condicions ambientaus e era conservacion dera biodiversitat, e era sua contribucion ara mitigacion deth cambiament climatic.
Mès, se vedem era fòrta correlacion entre era activitat agrària e era fixacion de poblacion ath territòri, eth hèt de mantier e potenciar aguesta activitat ja non sonque ei ua hita, mès qu'ei un besonh, se volem auer un país demograficament equilibrat.
Cau destacar eth papèr que jòguen es espacis agraris e era agricultura en entorns urbans e metropolitans, que devien ua infrastructura peth hèt d’èster ua activitat economica e de provediment alimentari de proximitat e pes sues foncions ambientaus e sociaus.
Eth Comitè Economic e Sociau Europèu rebrembe «era fragilitat en qué se tròben es espacis agraris periurbans e era agricultura periurbana europèa» e prepause eth besonh de dar estabilitat ath solèr agrari periurban «mejançant esturments e mecanismes que la garantisquen, en tot redusir ath maxim era pression urbanistica e es usatges alièni ara activitat agrària e en tot facilitar er accès ar usatge agrari dera tèrra».
En aguesta linha, era Carta dera agricultura periurbana «constate qu'es encastres periurbans son ua realitat en aument en fòrça municipis der Estat espanhòu, dera Union Europèa e deth mon, coma conseqüéncia deth modèl metropolitan contemporanèu e dera consecutiva generacion d’espacis a miei camin entre es centres des ciutats e es entorns ruraus mès aluenhadi».
Ath delà, se da era circonstància qu'èm eth dusau clustèr agroalimentari d’Euròpa, en grana part peth hèt qu'era indústria alimentària de Catalonha elabòre productes de grana qualitat e ei un des sectors economics qu'a demostrat èster mès resilient ara conjontura economica actuau.
Tot çò que s’a exprimit enquia ara respon a un besonh comun, qu'ei dispausar de tèrres sufisentes entà poder amiar a tèrme aguesta activitat.
Era pèrta de solèr productiu, ath delà dera repercussion ena produccion d’aliments e matèries prumères, compòrte era destruccion d’un ben limitat e escàs que, atenguda era sua formacion, derive d’un procès extremament lent e se pòt considerar que non ei un recors renovable.
Eth Comitè Economic e Sociau Europèu en Dictamen sus era agricultura periurbana rebrembe que, amassa damb era cultura dera aigua, «ei de besonh introdusir ena societat era cultura deth solèr coma recors limitat e coma auviatge comun de dificila recuperacion un còp destruït».
Catalonha a 3,2 milions d’ectares de superfícia, des quaus ath torn d’un milion pòden èster considerades tèrres de cultiu, eth 21,6% son cultius de regadiu e de secan, eth 7% son peisheus e eth 64% son massa forestau. Segontes eth mapa d’abitats de Catalonha, i a 45.000 ectares de cultius abandonadi, que representen eth 1,4% dera superfícia catalana. En tot tier en compde era importància quantitativa qu'an, dempús d’un punt d'enguarda territoriau cau ua regulacion substantiva, pr'amor qu’es espacis agraris agen era reconeishença des sues valors e siguen dotadi dera regulacion que les correspon.
Ath long des ans ueitanta e nauanta deth sègle passat, se produsís ua aucupacion contunhada deth solèr d’usatge agrari, en bona part justificada a compdar der increment dera demanda de dusaus residéncies, a mesura que melhore era situacion dera economia e aumente eth poder adquisitiu des familhes catalanes. Vau a díder qu'en aguest periòde tanben se bastissen bères infrastructures importantes entath desvolopament economic e sociau de Catalonha, qu'egalament exercissen un impacte destacat sus eth territòri, coma son eth desdoblament dera N-II entre Lhèida e Barcelona e er èish Transversau e eth sòn posterior desdoblament ja en sègle XXI. Tanben cau tier en compde era expansion der Airau Metropolitan de Barcelona e eth bastiment d’infrastructures, coma eth hilat de transpòrt ferroviari o era melhora deth hilat viari entà acuélher mès desplaçaments, qu'an generat, ath delà dera edificacion corresponenta, eth creishement poblacionau des municipis pròplèus.
II
Eth Parlament de Catalonha, sustot a instàncies des organizacions agràries, s’a anat prononciant d’ua manèra reïterada sus eth besonh d’ua lei des espacis agraris, que, evidentament, n’establisque es critèris basics e concrète quinis son es espacis de nauta valor agrària. Aguesta qüestion s’a tractat ena Lei 23/1983, deth 21 de noveme, de politica territoriau, qu'establie en article 5 qu'eth plan territoriau calie que definisse «es tèrres d’usatge agricòla o forestau d’especiau interès que cau conservar o agranir pes sues caracteristiques d’estenduda, de situacion e de fertilitat»; ena Lei 18/2001, deth 31 de deseme, d’orientacion agrària, e ena Resolucion 671/VIII deth Parlament de Catalonha, deth 14 d’abriu de 2010, sus eth mon agrari, reïterada ena Resolucion 275/IX.
Atau madeish, era Resolucion 739/X deth Parlament de Catalonha, der 11 de junhsèga de 2014, sus eth mon agrari, hè incidéncia ena planificacion des infrastructures de comunicacion e es regadius, e tanben en hèt d'amiar a tèrme estudis d'impacte agrari enes hilats de comunicacions.
Eth Parlament, ena dotzau legislatura, s’a prononciat en dues ocasions mès apressant era aprobacion d’ua lei des espacis agraris. Concrètament, ena Mocion 31/XI, que inste ath Govèrn a que presente eth projècte de lei deth solèr d’usatge agrari, e ena Mocion 86/XI, sus politiques agràries, ramadères e forestaus.
III
Aguesta lei s’adòpte per diferenti motius.
Eth prumèr lòc, entà frenar era creishenta aucupacion deth solèr derivada deth creishement urban e dera expansion dera superfícia forestau, que compòrte non sonque era intrusion en miei agrari, mès que tanben genère quòtes importantes d’inseguretat juridica e pèrta de competitivitat des espleites agràries. A talh d’exemple, ara seguida se nomenten quauqu’uns des cassi que s’an produsit ath long des darrèri ans e as quaus les conven dar responsa damb aguesta lei: 
– Eth traçat de quauques vies de comunicacion arribe a miei partir quauques finques, de sòrta que çò qu'enquiath moment deth bastiment dera infrastructura ère ua unica unitat acabe en tot devier dues o mès parcèlles d’estenduda redusida e separades pera naua via, çò que represente un obstacle considerable entara mobilitat laguens dera espleita madeisha e tanben entre es espleites e es centres de subministrament o de recuelhuda des produccions.
– Er establiment de servituds de pas sus finques rustiques a causa der emplaçament d’installacions de léser fòrça freqüentades, coma camps de tir o d’aeromodelisme.
– Era alteracion deth traçat de vies ruraus, e singularament de camins e de vies pecuàries,  que se ven aucupadi per naui bastiments o que son aucupadi coma camins de servici per part d’empreses privades entà atier es sòns besonhs, coma empreses energetiques, mines o peirères. Tanben se da eth cas dera sua utilizacion entà amiar-i a tèrme competicions esportives.
Eth dusau lòc, entà complir es recomanacions dera Assemblada Plenària dera Aliança Mondiau entath Solèr amiat a tèrme en Roma en junhsèga deth 2014 e patrocinada pera FAO.
E, en tresau lòc, entà impulsar eth Plan nacionau entara aplicacion dera Agenda 2030 en Catalonha e, concrètament, eth dusau objectiu de desvolopament sostenible (ODS 2):  «Méter fin ara hame, arténher era seguretat alimentària e era melhora dera nutricion, e promòir era agricultura sostenibla.»
Aguesta lei a coma objectiu ordenar era gestion des espacis agraris en Catalonha e dessenhar es mecanismes de besonh entà dar seguretat juridica as titulars des espleites agràries. Ath delà, a caractèr de normativa especifica en actuacions urbanistiques amiades a tèrme enes espacis agraris e tanben preten regular mecanismes entà méter en produccion parcèlles agricòles e ramadères en desús. 
IV
Era lei se dividís en sèt capítols.
Eth capítol I delimite er objècte e es finalitats dera lei, que son era planificacion e era gestion des espacis agraris, e eth regim juridic, era regulacion des supòsits e es modalitats d’intervencion publica.
Eth capítol II establís e desplegue es esturments dera planificacion territoriau sectoriau agrària.
Eth capítol III regule era analisi d’afectacions agràries coma esturment des relacions entre era planificacion territoriau, eth planejament urbanistic e era proteccion ambientau.
Eth capítol IV establís un sistèma d’informacion entara proteccion des espacis agraris coma esturment d’avaloracion, de contròl e de seguiment der estat d’aguesti espacis e entara necessària gestion sostenibla des solèrs.
Eth capítol V, en çò que hè as infrastructures enes espacis agraris, distinguís es infrastructures que son d’interès generau tar espaci agrari des infrastructures agràries, e tanben es camins ruraus, entà establir era regulacion des òbres, era planificacion, era programacion e era execucion d’aguestes e era preservacion dera unitat minima de coitiu quan s’executen.
Eth capítol VI se dedique ara activitat agrària periurbana, coma ua naua realitat territoriau que cau tier en compde ena planificacion territoriau e en desvolopament des infrastructures.
Eth capítol VII definís er establiment e es foncions deth Registre de parcèlles agricòles e ramadères en desús, qu'a de gestionar es tèrres que se declaren infrautilizades, en tot tier en compde es aspèctes dera declaracion, des sollicituds e deth loguèr.
Capítol I. Disposicions generaus
Article 1. Objècte
Er objècte d’aguesta lei ei regular era planificacion e era gestion des espacis agraris de Catalonha e era sua conservacion e proteccion, eth regim juridic que les ei aplicable e es supòsits e es modalitats d’intervencion publica, entà assegurar qu'eth sector agrari la pogue emplegar dera manèra mès beneficiosa possibla, damb era finalitat de produsir aliments, en quadre d’ua activitat agrària economicament viabla, d’ua manèra sostenibla e respectuosa damb eth miei ambient, d’acòrd damb era legislacion ambientau e damb er orizon d’arténher era sobeiranetat alimentària de Catalonha, de conformitat damb era normativa en vigor.
Article 2. Finalitats
Es finalitats d'aguesta lei son: 
a) Preservar e protegir es espacis agraris, coma un recors naturau essenciau entara produccion d’aliments e d’auti productes –bens e servicis– e entara sua viabilitat economica, e coma un element de conservacion dera cultura, era biodiversitat e es diferenti ecosistèmes naturaus, que son era basa deth desvolopament sostenible qu'ajude a garantir era salut e eth benèster des umans, es animaus e es plantes.
b) Preservar era connectivitat des espacis agraris.
c) Assegurar era viabilitat economica ena produccion de bens e servicis e ena produccion d’aliments.
d) Reconéisher er espaci agrari e er entorn rurau coma bens d’interès generau entara poblacion, en marc d’un mercat globau.
e) Afavorir era continuïtat des activitats agricòla, ramadèra e forestau e incrementar-ne era eficacitat e era eficiéncia.
f) Preservar es solèrs agronomicament mès preciosi e productius.
g) Protegir es espacis de nauta valor agrària.
h) Contribuïr ara preservacion e ara melhora des valors paisatgistics e ambientaus associadi as espacis agraris.
i) Establir es bases juridiques e tecniques entara planificacion des espacis agraris.
j) Afavorir eth desvolopament des espacis agraris en conjunt e dinamizar-les socioeconomicament.
k) Dinamizar era activitat economica deth sector e afavorir era continuitat d’empreses familiares agràries arraïtzades en territòri.
l) Potenciar eth sector agrari, damb er impuls de mesures fiscaus e pressupostàries especifiques adreçades ath sector, en particular, enes airaus damb dificultats especiaus o damb despoblacion.
m) Regular es bastisses construïdes en espaci agrari, siguen en usatge o non, e que formen o agen format part dera activitat agrària.
n) Establir critèris damb relacion as bastisses construïdes en espaci rurau, entà dar-les un nau usatge entà activitats complementàries ara activitat agrària o entà activitats economiques artesanaus.
Article 3. Definicions
1. As efèctes d'aguesta lei, se compren per: 
a) Espaci agrari: eth conjunt d’ecosistèmes damb aptitud e vocacion productiva d’usatge agricòla, ramadèr o forestau, transformadi pera espleita e era aucupacion umanes e que son, majoritàriament, destinadi ara produccion d’aliments e matèries prumères, o susceptibles d’èster-i destinadi, e que formen part essenciau dera mairitz territoriau.
b) Espaci agricòla: er espaci agrari cultivat o apte entà èster cultivat e que dispòse dera infraestructura necessària entà amiar a tèrme era activitat agricòla.
c) Espaci ramadèr: er espaci agrari destinat a peisheus o qu'ei apte entà peisheu e qu'includís es zònes de peisheu, constituïdes per airaus erbacis e airaus mixtes de matarrassi e èrbes profitades a dent, e es de profitament pecuari des bòsqui e era infrastructura de besonh entà amiar a tèrme era activitat ramadèra e de peisheu.
d) Espaci forestau: er espaci agrari qu'a ecosistèmes forestaus pobladi d’espècies arbòries o arbustives, de matarrassi e d’èrbes damb aptitud e vocacion productiva de bens e servicis, o que constituïssen marges, e includís es infrastructures de besonh entà amiar a tèrme es activitats e es foncions derivades deth sòn usatge, coma pistes e camins forestaus, infrastructures e zònes estrategiques entara prevencion d’incendis.
2. As efèctes d’aguesta lei, se compren per espaci de nauta valor agrària aqueth qu'artenh ua valor significativa enes factors socioeconomics, ambientaus e territoriaus que caracterizen es espacis agraris, ei d’interès generau entara societat e a d’èster protegit, encara qu'actuaument non s’i amie a tèrme cap d’activitat agrària. Es espacis de nauta valor agrària s'an de definir en procès d’elaboracion deth Plan territoriau sectoriau agrari, d’acòrd damb çò que dispòse er article 7.
3. Son espacis agraris, d’acòrd damb es definicions qu'establís er apartat 1: 
a) Es barèts.
b) Es superfícies de peisheu, sense damnatge d’èster considerades terren forestau de conformitat damb çò qu'establís er article 2.2 dera Lei 6/1988, deth 30 de març, forestau de Catalonha.
c) Es èrms qu'an es caracteristiques adequades entà èster cultivats damb ues minimes condicions que permeten d’obtier rendiments que ne hèn viabla era espleita, includidi es plaçadi enes limits des bòsqui.
d) Es espacis qu'acuelhen infrastructures o elements de supòrt e servici ara produccion agrària.
e) Es espacis qu'an bèra ua o bères ues des caracteristiques descrites en apartat 1 e que son includidi enes espacis naturaus protegidi per quinsevolh des dispositius previsti enes plans territoriaus sectoriaus, sense perjudici dera regulacion sectoriau d’aguesti espacis naturaus.
f) Es bastisses construïdes en solèr non urbanizable, siguen en usatge o non, e damb ua fin agrària o que, en bèth moment, an estat restacadi damb era activitat agrària.
g) Quinsevolh auta superfícia qualificada d’agrària ena normativa dera Union Europèa as efèctes dera politica agrària comuna.
4. As efèctes d’aguesta lei, se compren per sostenibilitat dera activitat agrària era capacitat d'amiar a tèrme ua activitat agrària que garantís es elements següents: 
a) Era produccion e eth subministrament de bens e d’aliments entara societat, que l’orienten cap ara sobeiranetat alimentària.
b) Er equilibri territoriau e era preservacion deth mon rurau.
c) Era gestion deth miei, eth respècte pes condicions ambientaus e era conservacion dera biodiversitat.
d) Era capacitat de generar servicis complementaris entara societat entà melhorar-ne era qualitat de vida.
e) Eth hèt d’èster economicament viables.
5. As efèctes d’aguesta lei, se compren per bones practiques agràries eth conjunt de tecniques e pautes orientades ara espleita agrària adreçades a garantir era sostenibilitat ambientau, economica e sociau des productes agricòles, ramadèrs e silvicòles.
Article 4. Actuacions de promocion e normes sus era gestion sostenibla des espacis agraris
1. Eth departament competent en matèria agrària e de desvolopament rurau a d'amiar a tèrme es actuacions de promocion, assisténcia tecnica e divulgacion des metòdes e es tecniques entà ua gestion sostenibla des espacis agraris, en particular es relatives ara aplicacion de bones practiques agràries.
2. Eth departament competent en matèria agrària e de desvolopament rurau, entà complir çò qu'establís er apartat 1, a d’elaborar e difóner normes e recomanacions sus es aspèctes següents: 
a) Tecniques, rotacions e alternatives de cultiu, damb er objectiu d’assegurar era fertilitat des solèrs e era sua sostenibilitat futura.
b) Melhora dera fertilizacion e era aplicacion de matèria organica ath solèr.
c) Trabalhs e operacions deth solèr o as solèrs que pòden incidir sus era capacitat agrologica, per erosion, era compactacion o era salinizacion deth terren, entre d’auti procèssi.
d) Esturments d’ordenacion forestau.
e) Gestion de prats e peisheus.
f) Directritzes sus eth paisatge agrari.
g) Directritzes de gestion forestau e prats de pastures.
h) D’auti aspèctes qu'entren en marc des sues competéncies.
Capítol II. Planificacion territoriau sectoriau agrària
Seccion prumèra. Esturments dera planificacion territoriau sectoriau agrària
Article 5. Tipologia d’esturments dera planificacion territoriau sectoriau agrària
Son esturments basics dera planificacion territoriau sectoriau agrària: 
a) Eth Plan territoriau sectoriau agrari de Catalonha.
b) Es plans territoriaus sectoriaus agraris especifics.
Seccion dusau. Plan territoriau sectoriau agrari de Catalonha
Article 6. Definicion e contengut deth Plan territoriau sectoriau agrari de Catalonha
1. Eth Plan territoriau sectoriau agrari ei er esturment d’ordenacion entara aplicacion en Catalonha des politiques qu'establís aguesta lei e a de desvolopar es previsions deth Plan territoriau generau de Catalonha e facilitar-ne eth compliment.
2. Eth Plan a de contier ua estimacion des recorsi disponibles, des besonhs e des deficits territorializadi deth sector agrari, e a de determinar es prioritats d’actuacion e definir estandards e normes de distribucion territoriau.
3. Eth Plan a de préner coma basa era informacion que cònste en cadastre, en mapa de solèrs de Catalonha, enes registres oficiaus, enes esturments d’ordenacion forestau, ena informacion cartografica oficiau de Catalonha e en sistèma d’informacion geografica de parcèlles agricòles (SIGPAC).
4. Eth Plan a d’includir analisis detalhades, en çò que hè as aspèctes següents: 
a) Es factors qu'ajuden a caracterizar es espacis agraris: 
1èr. Factors socioeconomics: productivitat agricòla, ramadèra e forestau; abandonament; modèl productiu; produccion en denominacion d’origina (DO) e en indicacion geografica protegida (IGP) e mèrques de qualitat; grad d’inversion en infrastructures; grad de diversificacion economica, e man d’òbra agrària.
2au. Factors ambientaus: connectivitat ecologica; grad de biodiversitat; risc de contaminacion e degradacion des solèrs; estat de conservacion des abitats, e espacis naturaus protegidi de Catalonha, sustot es includidi en encastre d’espacis naturaus de proteccion especiau.
3au. Factors territoriaus: ordenacion territoriau e urbanistica; qualitat deth solèr e capacitat agrologica deth solèr; connectivitat der espaci agrari; pression antropica; periurbanitat; valors de paisatge, e orografia e climatologia.
b) Era identificacion e era localizacion des zònes d’activitat agrària periurbana, sustot, es parcs agraris existents o de naua creacion, e era analisi des principaus problematiques que les pòden afectar, des deth punt d’enguarda des produccions agràries.
c) Era identificacion e era localizacion des infrastructures agràries mès considerables e, en particular, er inventari des regadius existents e es previsions entath futur, d’acòrd damb çò qu'establissen eth Plan de regadius de Catalonha e era planificacion idrologica.
d) Era projeccion territoriau des donades economiques e productives deth sector agrari, en tot tier en compde era informacion que cònste en cadastre, en mapa de solèrs de Catalonha, enes registres oficiaus o ena informacion cartografica oficiau de Catalonha, entre d’autes hònts.
e) Era identificacion e era localizacion des problematiques que pòden afectar as zònes inondables, es espacis naturaus protegidi o as zònes vulnerables.
5. Eth Plan a d’includir, entre d’autes, es determinacions següentes: 
a) Era identificacion des espacis de nauta valor agrària, definidi pes plans territoriaus sectoriaus, era integritat e era natura des quaus se considère de besonh preservar d’acòrd damb es valors, es caracteristiques e er interès generau qu'agen entar equilibri territoriau o entara mantenença e era continuitat dera produccion agrària; era valor sociau, istorica e ecologica; er emplaçament en zònes d’agricultura periurbana o en airaus afectadi significativament per granes infrastructures que pòden èster qualificades de sistèmes generaus, e era foncion de creacion de mosaïc agroforestau entara prevencion d’incendis forestaus.
b) Era descripcion des principaus valors de cadun des espacis de nauta valor agrària segontes çò qu'establís er article 6.4.a.
c) Es critèris entara localizacion preferenta des infrastructures de supòrt as activitats agràries que sigue de besonh impulsar enes airaus ruraus.
d) Es indicadors entath seguiment e era avaloracion dera aplicacion deth Plan.
e) Eth procediment entà modificar e revisar eth Plan.
6. Es plans urbanistics an d’èster coerents damb es determinacions deth Plan territoriau sectoriau agrari de Catalonha e n’an de facilitar er acompliment, d’acòrd damb er article 13.2 deth tèxte rehonut dera Lei d’urbanisme, aprovat peth Decrèt legislatiu 1/2010, deth 3 d'agost.
7. Eth Plan territoriau sectoriau agrari de Catalonha pòt èster objècte de concrecion e de desvolopament parciau per miei des plans territoriaus sectoriaus agraris especifics, segontes çò que determine eth madeish plan e d’acòrd damb er article 7.
Article 7. Elaboracion e tramitacion deth Plan territoriau sectoriau agrari de Catalonha
1. Eth departament competent en matèria agrària e de desvolopament rurau a d’elaborar eth Plan territoriau sectoriau agrari de Catalonha damb era collaboracion deth departament competent en matèria de planificacion territoriau, ordenacion deth territòri e proteccion e conservacion deth miei ambient e era biodiversitat, e n’an d’eméter er informe preceptiu.
2. Eth procediment d’elaboracion deth Plan territoriau sectoriau agrari de Catalonha a d’includir era participacion des ciutadans e es entitats locaus, d’entitats ecologistes, des collègis professionaus en matèria d’agronomia e montes, des organizacions empresariaus e professionaus agràries, des organizacions e es associacions forestaus, e tanben era representacion deth mon cooperatiu agrari, damb era finalitat de conéisher e ponderar es interèssi privats e publics restacadi, e ua auta societat civiu organizada.
3. Era elaboracion e era tramitacion deth Plan an de seguir eth procediment d’avaloracion ambientau estrategic, d’acòrd damb era legislacion en vigor en matèria d’avaloracion ambientau.
4. Es aprobacions iniciaus e provisionaus deth Plan son competéncia deth conselhèr deth departament competent en matèria agrària e de desvolopament rurau.
5. Correspon ath Govèrn d’aprovar eth Plan territoriau sectoriau agrari de Catalonha e presentar-lo ath Parlament.
Seccion tresau. Plans territoriaus sectoriaus agraris especifics
Article 8. Es plans territoriaus sectoriaus agraris especifics
1. Eth Plan territoriau sectoriau agrari de Catalonha, segontes aquerò que determine, pòt èster objècte de complementacion, concrecion e desvolopament parciau per miei de plans territoriaus sectoriaus agraris especifics, que pòden hèr referéncia en airaus concrèts deth territòri damb ua estructura der espaci agrari fòrça plan definida, enes quaus ei de besonh ua intervencion especifica per rason des sues caracteristiques, era sua problematica o es sues singularitats.
2. Es plans territoriaus sectoriaus agraris especifics pòden èster elaboradi e aprovadi d’ua manèra auançada ath conjunt deth Plan territoriau sectoriau agrari de Catalonha, damb eth sòn madeish contengut, procediment e efèctes, entath territòri concrèt que les ei encastre d’aplicacion, eth quau a d’èster damb un encastre geografic coerent.
3. Es plans territoriaus sectoriaus agraris especifics an de contier era informacion següenta: 
a) Ua estimacion des recorsi disponibles e des besonhs e es deficits, territorializats peth sector corresponent.
b) Ua determinacion des prioritats d’actuacion.
c) Ua definicion d’estandards e normes de distribucion territoriau.
4. Eth procediment d’elaboracion e tramitacion des plans territoriaus sectoriaus agraris especifics s’a d’ajustar ad aquerò qu'establís er article 7.
Capítol III. Analisi d’afectacions agràries
Article 9. Relacions entre era planificacion territoriau sectoriau agrària, eth planejament urbanistic e era proteccion ambientau
1. Eth planejament urbanistic a d’èster coerent damb es determinacions dera planificacion territoriau sectoriau agrària e n’a de facilitar eth compliment.
2. Ena redaccion des plans generaus d’ordenacion urbanistica municipau (POUM), s’a de tier en compde, quan se definissen quini terrens se reclassifiquen e passen d’èster non urbanizables a urbanizables, aquerò qu'establís eth plan territoriau sectoriau agrari especific dera zòna de qué se tracte e era afectacion, dirècta e indirècta, que se produsís enes espleites agràries existentes.
3. Era reclassificacion a qué hè referéncia er apartat 2 requerís un informe deth departament competent en matèria agrària e de desvolopament rurau.
4. Es declaracions d’espacis naturaus per acòrd deth Govèrn, es plans de gestion e usatge d’aguesti espacis, es plans especiaus que les regulen e era planificacion territoriau sectoriau agrària an d’èster coerents entre eri, damb era integracion de toti es bens juridics.
Article 10. Analisi d’afectacions agràries
1. Es figures de planejament territoriau e urbanistic qu'afècten as espacis agraris e es projèctes d’òbres que s’i agen de desplegar an d’incorporar enes memòries corresponentes, d’ua manèra totau o parciau, ua analisi d’afectacions agràries qu'avalore es afectacions sus es espacis agraris que pòden derivar deth plan o eth projècte que se vò amiar a tèrme. Demoren exemptats d’aguesta obligatorietat es projèctes qu'an coma unic objècte era proteccion civiu en cassi d’emergéncia o que deriven de situacions idrologiques extrèmes declarades pera administracion competenta o de desastres naturaus coma es incendis forestaus.
2. Entà elaborar ua analisi d’afectacions agràries, s’an de tier en compde es factors a qué hè referéncia er article 6.4.a.
3. Eth contengut der informe d’analisi d’afectacions agràries ei vinculant entath promotor deth document objècte d’analisi, enes tèrmes qu'establís eth madeish informe.
4. Es esturments d'aprobacion des òbres e es infrastructures subjèctes ara Lei 3/2007, deth 4 de junhsèga, dera òbra publica, an d’incorporar, s’escatz, ua analisi d'afectacions agràries, d’acòrd damb çò qu'establís er article 12.
Article 11. Contengut dera analisi d’afectacions agràries
Era analisi d’afectacions agràries a de contier era informacion següenta: 
a) Era descripcion exaustiva e precisa dera situacion presenta der espaci agrari afectat pera naua planificacion.
b) Era delimitacion des superfícies sus es quaus s’an de desplegar es previsions deth plan o eth projècte de qué se tracte.
c) Era justificacion dera demanda d’espaci agrari que se preten destinar a d’autes fins diferentes des que se determinen en aguesta lei e ena normativa que la desplegue.
d) Era analisi comparativa des diuèrses alternatives possibles en çò que hè as naues implantacions o es naui usatges en espaci agrari, en tot tier en compde es factors a qué hè referéncia er article 6.4.a.
e) Era motivacion des solucions prepausades, que s’an d’acreditar des des punts d’enguarda juridic e tecnic.
f) Era analisi des efèctes dera planificacion o des actuacions sus era activitat agrària des espleites der entorn dera actuacion que pòden veir afectada era sua activitat productiva.
g) Era analisi, s’escatz, des afectacions as distàncies des installacions ramadères que mèrque era legislacion sectoriau e a d’autes distàncies que pòden afectar a construccions agràries en generau, en aplicacion deth critèri de reciprocitat, qu'exigís entàs naues construccions non agràries ua distància adequada, d’acòrd damb era normativa sectoriau agrària, des construccions ramadères, agricòles e forestaus ja existentes, a fin de qu'aguestes espleites poguen amiar a tèrme era sua activitat damb normalitat.
h) Er establiment, s’escatz, de mesures correctritzes e compensatòries, qu'an d’èster necessàriament laguens deth madeish encastre geografic.
i) Era justificacion, s’escatz, deth hèt que non i a alternatives possibles as actuacions previstes ar espaci agrari afectat.
j) Era analisi e motivacion des solucions prepausades entà dotar ath conjunt de carretères e de camins de servici de foncionalitat viau sufisenta e de sostenibilitat entar usatge de veïculs especiaus agraris.
Article 12. Tramitacion dera analisi d’afectacions agràries
1. Eth contengut dera analisi d’afectacions agràries, qu'a de formar part dera memòria des figures de planejament territoriau e urbanistic e des projèctes d’òbres qu'indiquen es articles 9 e 10, a d’èster avalorat per organ que les a d’aprovar.  En especiau, era analisi d’afectacions agràries s’a de tier en compde enes informes preceptius qu'elabòre eth departament competent en matèria agrària e de desvolopament rurau.
2. Er organ competent a d'avalorar es informes preceptius d’analisi d’afectacions agràries, en termini d’un mes, se se tracte d’informes sus projèctes d’òbres e infrastructures e de figures de planejament urbanistic derivat e, en termini  de dus mesi, se se tracte de figures de planejament territoriau o de planejament urbanistic generau, de declaracions d’espacis naturaus aprovades per un acòrd deth Govèrn, de plans de gestion e usatge d’aguesti espacis e de plans especiaus que les regulen, e tanben ena rèsta de supòsits.
Capítol IV. Sistèma d’informacion des espacis agraris e esturments de seguiment e emparament
Article 13. Sistèma d’informacion des espacis agraris
1. Entà assegurar un emparament adequat des espacis agraris e complir es precèptes d’aguesta lei e d’auta normativa concorrenta, eth Govèrn, per miei deth departament competent en matèria agrària e de desvolopament rurau, a de dessenhar, implantar e gestionar un sistèma d’informacion e susvelhança der estat des espacis agraris.
2. Eth sistèma d’informacion des espacis agraris a per objècte: 
a) Caracterizar es espacis agraris en relacion damb es factors a qué hè referéncia er article 6.4.a damb era fin de protegir-les, en tot tier en compde es especificacions entara execucion deth mapa de solèrs a escala 1: 25.000, d’acòrd damb es foncions der Institut Cartografic e Geologic de Catalonha.
b) Elaborar eth catalòg de solèrs e des espacis agraris damb risc de degradacion.
c) Conéisher era evolucion der estat des espacis agraris ath long deth temps coma conseqüéncia des accions, es pressions e es menaces de qué pòden èster objècte.
d) Catalogar es espacis agraris segontes es valors que soslinhe eth Plan territoriau sectoriau agrari de Catalonha, d’acòrd damb es articles 6.3 e 6.4.
e) Aportar as agents publics e privadi que son usatgèrs actuaus o potenciaus des espacis agraris era informacion de besonh entà hèr-ne era preservacion, era gestion e er usatge adequadi.
3. Eth sistèma d’informacion des espacis agraris a de perméter amiar a tèrme es foncions següentes:  
a) Elaborar e aprovar normes sus cartografia e estudis des espacis agraris, en tot tier en compde es especificacions entara execucion deth mapa de solèrs a escala 1: 25.000 der Institut Cartografic e Geologic de Catalonha e es factors a qué hè referéncia er article 6.4.a. 
b) Elaborar era cartografia des espacis agraris e gestionar es bases de donades que i son associades, de manèra que siguen degudaments accessibles entàs usatgèrs, foncions que corresponen per lei ar Institut Cartografic e Geologic de Catalonha.
c) Controlar er estat des espacis agraris e hèr-ne un seguiment.
4. Era informacion disponibla ath sistèma d’informacion des espacis agraris s'a de tier en compde obligatòriament en totes es activitats de planificacion territoriau, de caractèr generau o sectoriau, jos era competéncia de quinsevolh administracion publica de Catalonha.
Article 14. Normes entath sistèma d’informacion des espacis agraris
1. Eth departament competent en matèria agrària e de desvolopament rurau, entà hèr possibla era incorporacion dera informacion sus espacis agraris ath sistèma d’informacion des espacis agraris d’ua manèra compatibla, omogenèa e accessibla, a de dictar es normes referentes ara metodologia tecnica sus es aspèctes següents:  
a) Era elaboracion dera cartografia e es sistèmes de classament des espacis agraris.
b) Era metodologia des sistèmes de mostratge e dera identificacion des espacis de nauta valor agrària.
c) Es metòdes analitics.
d) Es valors de referéncia des paramètres objècte d’avaloracion per dessús o per dejós des quaus se dan situacions problematiques qu'an d’èster objècte de correccion, de restriccion d’usatges o d’especiau atencion.
e) Eth sistèma de supòrt e de gestion deth sistèma d’informacion des espacis agraris.
2. Es normes entath sistèma d’informacion des espacis agraris son de compliment obligat entà tota era activitat de cartografia, caracterizacion o avaloracion des espacis agraris amiada a tèrme damb hons publics en Catalonha e an era consideracion de recomanacions quan es trabalhs que se hèsquen siguen a cargue d’entitats privades.
Article 15. Plan de seguiment der estat des espacis agraris
1. Eth departament competent en matèria agrària e de desvolopament rurau a d’establir, triennauament, un plan de seguiment, de caracterizacion, d’avaloracion e de contròl o inspeccion der estat des espacis agraris, damb eth contengut basic següent:  
a) Ua determinacion des prioritats territoriaus a fin de caracterizar es espacis agraris, en tot tier en compde paramètres de qualitat e de risc de degradacion o erosion, entre d'auti aspèctes, en tot tier en compde es factors enumerats en article 6.4.a.
b) Era dimension deth prètzhèt cartografic que s'a de desvolopar pendent eth triènni.
c) Era dimension des activitats de mòstra e es analitiques entà hèr eth seguiment e eth contròl regular dera qualitat des espacis agraris e dera sua evolucion.
d) Eth pressupòst destinat ath plan de seguiment.
2. Correspon ath departament competent en matèria agrària e de desvolopament rurau coordinar e, se s’escatz, executar es accions previstes en programa de cartografia e de seguiment der estat des espacis agraris.
3. Tota actuacion sus era cartografia e eth seguiment der estat des espacis agraris que pòt èster amiada a tèrme per d’auti departaments o organismes dera Generalitat de Catalonha diferenti deth departament competent en matèria agrària e de desvolopament rurau a de tier en compde es normes a qué hè referéncia er article 14  e a d’incorporar ath sistèma d’informacion des espacis agraris era informacion generada.
Capítol V. Infrastructures enes espacis agraris
Seccion prumèra. Infrastructures d’interès generau en espaci agrari
Article 16. Concèpte e classament des infrastructures d’interès generau en espaci agrari
As efèctes d’aguesta lei, son infrastructures d’interès generau en espaci agrari es que s’installen en espaci agrari o l’empleguen e que non son sonque d’interès agrari, mès d’interès entà tota era societat e era activitat economica.  Es infrastructures d’interès generau en espaci agrari se classifiquen enes tipes següents:  
a) Aeropòrts, hilats ferroviaris e hilats viaris –carretères, autopistes e d’autes vies– qu'aucupen un espaci agrari.
b) Installacions de produccion e transformacion d’energia, e hilats de distribucion d’energia e telecomunicacions, aerianes o enterrades.
c) Infrastructures de besonh entara prevencion e era extincion des incendis forestaus.
Article 17. Òbres entara construccion d’infrastructures d’interès generau en espaci agrari
1. Es òbres entara construccion d’infrastructures d’interès generau en espaci agrari an de complir çò qu'establissen eth Plan territoriau sectoriau agrari de Catalonha e eth plan territoriau sectoriau agrari especific dera zòna a on s’installe, damb er objectiu d’adaptar çò maxim possible era afectacion d’aguesta infrastructura sus eth solèr agrari, era pèrta de solèr productiu e era prevencion d’incendis forestaus.
2. Eth departament competent en matèria agrària e de desvolopament rurau a d’avalorar era preceptiva analisi d’afectacions agràries en çò que hè ara afectacion qu'era infrastructura projectada a sus er espaci agrari, e a d’establir correccions e modificacions en projècte.
3. S'era infrastructura projectada a ua afectacion sus un espaci catalogat de nauta valor agrària, se’n requerís ua justificacion especifica ath promotor dera infrastructura, qu'a d’èster avalorada peth departament competent en matèria agrària e de desvolopament rurau.
Seccion dusau. Infrastructures agràries
Article 18. Concèpte e classament des infrastructures agràries
As efèctes d’aguesta lei, son infrastructures agràries eth conjunt d’elements materiaus de besonh entar accès ar espaci rurau, entar exercici e eth garantiment dera activitat agrària e era prevencion d’incendis forestaus e entara implantacion e era mantenença dera indústria agroalimentària.  Es infrastructures agràries se classifiquen dera manèra següenta:  
a) Infrastructures idrauliques restacades ara produccion e era transformacion de productes agraris, que son formades per toti es elements de besonh entara captacion, eth transpòrt, er emmagazematge e era distribucion dera aigua enquiàs cultius, es explotacions agràries o d'auti emplaçaments plaçadi enes espacis agraris.  Demoren includidi en aguesta categoria es hilats de drenatge e d’esgots generaus que passen per solèrs agraris enquia collectors principaus, arrius o rières naturaus.
b) Hilats viaris ruraus, que son formadi per camins ruraus e pes vies pecuàries, que se regissen per çò qu'establís era normativa especifica corresponenta.
c) Infrastructures de besonh entara concentracion parcellària, as quaus s'intègren es camins ruraus que se requerissen entà dar servici as espleites agràries un còp reestructurades dempús deth procès de concentracion, atau coma es dispositius de drenatge e es esgots de besonh.  Tanben ne formen part es infrastructures derivades dera execucion des mesures correctritzes que se pòden exigir per miei dera corresponenta declaracion d’impacte ambientau e es que son de besonh entara aplicacion efectiva deth procediment administratiu e entara conservacion  e eth melhorament des elements naturaus, arquitectonics o ambientaus que calgue preservar.
d) D’autes infrastructures restacades ara activitat agrària que li apòrten valor e dinamizacion economica, que son de besonh entà garantir es activitats agràries diferentes des qu'especifiquen es letres a, b e c e s'an de hèr a escala dera espleita agrària entà emplegar-les, coma es edificacions agràries e forestaus; es infrastructures restacades damb era energia, es tecnologies dera informacion e era comunicacion, eth emmagazematge e eth tractament des dejeccions ramadères e dera biomassa; es infrastructures que compòrten ua prumèra transformacion e era venta dirècta deth producte agrari, coma obradors e agrobotigues, e d'autes infrastructures, coma centres d’agrotorisme e granges escòla, e es cabanes de pastor, es murs de pèira seca, es basses o es beuraders.
Article 19. Camins ruraus
1. As efèctes d’aguesta lei, se compren per camin rurau era via, pasimentada o non, que non forme part deth hilat de carretères, mès que n’ei complementària e contribuís ara vertebracion deth territòri rurau, e que, en particular, da accès a nuclèus ruraus o a masies demorades o les comunique damb ua carretèra o un viau d’orde superiora, permet d’accedir as espleites agràries e facilite es trabalhs de besonh que s’i an de hèr entara produccion agrària e era comunicacion damb punts d’interès toristic, culturau o patrimoniau.
2. Eth departament competent en matèria agrària e de desvolopament rurau a d’elaborar, en collaboracion damb es administracions locaus, un inventari des camins ruraus existents en Catalonha damb er objectiu de disposar d’un catalòg de camins ruraus en qué s’especifiquen era titularitat e es caracteristiques de cadun, coma ei eth cas des camins ramadèrs.
3. Entà elaborar er inventari de camins ruraus qu'establís er apartat 2, s'a de partir deth classament de camins ruraus següent:  
a) Camins primaris: son es camins ruraus de connectivitat intramunicipau e intermunicipau.
b) Camins segondaris: son es camins ruraus que dan accès a activitats agràries e a abitatges en usatge.
c) Camins terciaris: son es camins que passen per espaci agrari; i demoren includides es pistes forestaus de besonh entara gestion der espaci forestau.
Article 20. Òbres entara construccion o eth melhorament d’infrastructures agràries
1. Eth departament competent en matèria agrària e de desvolopament rurau a de planificar, promòir e amiar a tèrme òbres entara execucion d’infrastructures agràries, particularament es qu'an relacion damb eth regadiu, era concentracion parcellària e eth hilat viari rurau, tostemp en tot seguir es indicacions de çò qu'establís eth plan territoriau sectoriau agrari especific dera zòna corresponenta.
2. Se pòden amiar a tèrme òbres en infrastructures agràries d’iniciativa publica entà implantar installacions industriaus restacades ara activitat agrària o grani equipaments o servicis d’interès agrari en miei rurau quan, pera sua incidéncia economica, sociau o ambientau, transcendissen es interèssi locaus e donguen responsa as exigéncies deth modèl d’ordenacion territoriau qu'establissen eth Plan territoriau sectoriau agrari de Catalonha o es plans territoriaus que lo desvolopen.
3. Es òbres de melhorament e de construccion d’infrastructures agràries an de contribuïr ara melhora dera eficiéncia des activitats amiades a tèrme enes espacis agraris, de toti es mieis de besonh entara produccion agrària e, fòrça particularament, des recorsi naturaus, e tanben ara preservacion e ara sostenibilitat economica, ambientau  e sociau des espacis agraris.
Article 21. Unitats minimes de cultiu
Eth departament competent en matèria agrària e de desvolopament rurau a d’analisar tota actuacion sus es espacis agraris entà verificar qu'es parcèlles resultantes dempús dera actuacion non demoren per dejós des unitats minimes de cultiu qu'establís era normativa vigenta, a excepcion des cassi degudament justificadi o es cassi en qué es parcèlles son inferiores as unitats minimes de cultiu abans dera actuacion, e a de velhar pr'amor qu'era reduccion de superfícia cultivabla que pogue ocasionar era actuacion plantejada sigue tostemp era minima imprescindibla.
Capítol VI. Activitat agrària periurbana
Article 22. Concèpte e condicions dera activitat agrària periurbana
1. As efèctes d'aguesta lei, se compren per activitat agrària periurbana era que s'amie a tèrme en zònes periferiques d’airaus urbans e a es caracteristiques següentes:  
a) Ei objècte d’ua fòrta pression urbanistica.
b) A era competéncia de d’autes sectors economics entar usatge deth solèr e des recorsi de besonh entara produccion d’aliments.
c) Ei sosmetuda a inestabilitat pes perspectives d’usatge deth solèr.
d) A ua nauta fragmentacion parcellària.
e) Ei sosmetuda a pression per un usatge sociau intensiu, que pòt generar incompatibilitats damb era activitat agrària.
2. Tota activitat agrària periurbana a de complir es condicions següentes:  
a) Produsir aliments e productes forestaus, tant en çò que hè as bens coma as servicis.
b) Contribuïr ara qualitat deth miei ambient e aufrir servicis ambientaus e forestaus.
c) Èster ua activitat professionau.
d) Aportar valors sociaus e culturaus.
3. Eth departament competent en matèria agrària e de desvolopament rurau a d’identificar e delimitar es zònes damb activitat agrària periurbana, en tot tier en compde es factors enumerats en article 6.4.a, e a de velhar pr'amor que toti es plans territoriaus sectoriaus agraris especifics reconeishen es parcs agraris existents o d'autes naues iniciatives de proteccion que se poguen prepausar.
4. Es zònes damb activitat agrària periurbana s’an de tier en compde quan se programen mesures de foment dera activitat agrària e de desvolopament rurau, entà garantir qu'era viabilitat des espleites non demore comprometuda frut deth sòn emplaçament.
5. Es parcèlles agricòles periurbanes que, per abandonament, se tròben corbides per massa forestau se pòden recuperar coma tèrres agricòles damb era autorizacion preceptiva.
Capítol VII. Esturments entara recuperacion e era preservacion dera capacitat productiva des espacis agraris en desús.
Article 23. Parcèlla agricòla e ramadèra en desús
1. As efèctes d’aguesta lei, son parcèlles agricòles e ramadères en desús es que non arriben a arténher aumens eth 50% des rendiments fisics mejans des espleites agràries dera comarca a on son plaçades, es quaus s’an de quantificar d’acòrd damb es estadistiques oficiaus qu'elabòre e publique eth departament competent en matèria agrària e de desvolopament rurau e en tot comparar es madeishi encastres productius, e a condicion qu'aguest desús sigue per causes imputables as proprietaris o as titulars dera espleita agrària.
2. Son parcèlles agricòles e ramadères en desús es qu'an bèra ua des caracteristiques següentes:  
a) Es parcèlles qu'an solèrs en procès de degradacion e sense que s’i apliquen mesures correctritzes, cas en eth quau, entà mantier era parcèlla agricòla e ramadèra en condicions, s’an de complir, aumens, es critèris dera condicionalitat o, alternativament, eth critèri de bones practiques agràries, de conformitat damb era normativa de desplegament d’aguesta lei.
b) Es parcèlles qu'an solèrs a on es males practiques agràries o es usatges inconvenienti meten en perilh cuelhetes vesies, eth profitament des parcèlles confrontantes o eth miei naturau.
c) Es parcèlles agricòles periurbanes a on eth madeish estat d’abandonament o es usatges inconvenienti compòrten un risc d’incendi forestau qu'afècte ath nuclèu de poblacion o eth miei naturau.
d) Es parcèlles qu'an solèrs que demoren sense activitat agricòla e ramadèra pendent tres ans consecutius, exceptat que se permete per motius agronomics o ambientaus o per d’autes causes justificades.
e) Es parcèlles enes quaus non s’an amiat a tèrme activitats d’espleita o de conservacion, en un periòde d’aumens cinc ans, e sense cap causa qu'ac justifique.
3. Es parcèlles classades coma solèr urbanizable, damb independéncia deth regim de drets e déuers que les autrege era legislacion en matèria d’urbanisme, pòden èster considerades parcèlles agricòles e ramadères en desús enquia que se desvolope eth corresponent planejament urbanistic classat.
4. Enes espacis declaradi espacis naturaus protegidi, es parcèlles que se demòstre que se destinen a usatges ambientaus e que dispòsen d’un plan de gestion especific non an d’èster declarades parcèlles agricòles e ramadères en desús, encara que complisquen es condicions que senhale er apartat 1.
5. Era concrecion des consideracions objectives entà determinar qu'ua parcèlla ei ua parcèlla agricòla e ramadèra en desús s’a de hèr per reglament, en consonància damb çò qu'establís er article 25.
Article 24. Inventari de parcèlles agricòles e ramadères en desús.
1. Eth departament competent en matèria agrària e de desvolopament rurau, en collaboracion damb era Administracion locau e es organizacions professionaus agràries mès representatives e es que representen eth mon cooperatiu agrari, que formen part dera Taula Agrària, e es membres collegiadi des collègis professionaus damb competéncies en agronomia, a d’identificar es zònes a on ei probable que i age parcèlles agricòles e ramadères en desús, damb er objectiu d'auer-ne un inventari, poder programar es actuacions que s’i an d'amiar a tèrme e preservar era capacitat productiva deth sector agrari.
2. Tota persona que volgue identificar parcèlles agricòles e ramadères en desús e forme part des organizacions der apartat 1, s’a de registrar en ua basa de donades dera Administracion entà dar-se de nauta.
Article 25. Registre de parcèlles agricòles e ramadères en desús.
1. Se cree eth Registre de parcèlles agricòles e ramadères en desús, que depen deth departament en matèria agrària e de desvolopament rurau e includís es parcèlles que formen part der inventari a qué hè referéncia er article 24 e qu'an estat qualificades de parcèlles agricòles e ramadères en desús. Aguestes parcèlles demoren jos era gestion deth departament competent en matèria agrària e de desvolopament rurau.
2. Eth departament competent en matèria agrària e de desvolopament rurau a de crear mecanismes d’intermediacion entà favorir era continuïtat dera activitat agrària enes parcèlles que dèishen d’èster espleitades peth sòn titular.
3. Eth Registre de parcèlles agricòles e ramadères en desús a d’impulsar formules de cession der usatge d’aguestes parcèlles e ne pòt promòir eth loguèr, en tot sauvagardar eth dret de proprietat e en tot perméter era obtencion de rendes.
4. Eth departament competent en matèria agrària e de desvolopament rurau a de promòir era aprobacion, en termini  de sies mesi a compdar dera data de publicacion d’aguesta lei, d’un reglament que regule eth foncionament deth Registre de parcèlles agricòles e ramadères en desús.
5. Tota parcèlla agricòla e ramadèra qualificada de parcèlla en desús, dera quau non se pòt identificar eth titular, demore jos era administracion deth Registre de parcèlles agricòles e ramadères en desús, que pòt signar contractes d’arrendament e de cession.  Se s’identifique eth proprietari dera parcèlla agricòla e ramadèra en desús, aguest pòt recuperar-ne era gestion enes condicions qu'establís er article 26.
6. Eth Registre de parcèlles agricòles e ramadères en desús a es foncions següentes:  
a) Establir un registre de parcèlles agricòles e ramadères en desús, en tot diferenciar es que son en disposicion d’èster arrendades des que non ne son e des que son en tramit d’inscripcion en aguest registre.
b) Establir era renda de loguèr annau entà cadua des parcèlles agricòles  e ramadèra en desús que siguen en disposicion d’èster arrendades, era avaloracion dera quau s'a d’ajustar a çò qu'establís era legislacion aplicabla en matèria de regim de solèr e d'avaloracions des arrendaments rustics.
c) Recuélher es sollicituds de parcèlla agricòla e ramadèra en desús que presenten es interessadi.
d) Adjudicar es parcèlles as sollicitants, per miei der establiment d’un contracte de loguèr entre eth proprietari dera parcèlla e eth sollicitant, a partir d’ua convocatòria publica per concorréncia competitiva.
e) Establir es condicions qu'an de complir es interessadi entà accedir as parcèlles, que s’an de fixar per reglament.  Eth reglament regulador e es bases de cada convocatòria an de priorizar era adjudicacion des contractes as interessadi que complissen un o diuèrsi des requisits següents:  
1èr. Joeni.
2au. Hemnes.
3au. Persones damb formacion reglada en quinsevolh encastre que sigue dera agricultura o era ramaderia.
4au. Persones fisiques o juridiques qu'an coma objècte sociau era espleita agrària dera tèrra e qu'an era qualificacion de prioritàries.
5au. Persones que ja trabalhen parcèlles plaçades ena minima distància possibla dera parcèlla objècte dera sollicitud.
6au. Entitats damb personalitat juridica que trabalhen damb persones damb discapacitacions psiquiques o fisiques e damb risc d’exclusion sociau, e qu'an especiaus dificultats entà trobar trabalh.
f) Hèr un seguiment deth compliment des clausules qu'establís eth contracte de loguèr.
7. Eth departament competent en matèria d’agricultura e de desvolopament rurau a d’incorporar d’ofici en Registre es parcèlles que son de titularitat publica o des quaus era Administracion a era gestion efectiva, de quinsevolh nivèu administratiu, e que son en desús, e n’a de hèr era publicitat apertienta.
8. Eth Registre de parcèlles agricòles e ramadères en desús a de tier en compde e a d’establir mecanismes de relacion apertienta damb es iniciatives qu'era Administracion locau age metut en foncionament damb eth madeish objectiu qu'aguest registre.
Article 26. Recuperacion d’ua parcèlla agricòla e ramadèra en desús.
Eth proprietari d’ua parcèlla qu'ei en situacion de loguèr en Registre de parcèlles agricòles e ramadères en desús pòt recuperar era possibilitat de trabalhar-la enes condicions següentes:  
a) Se non i a cap de contracte de loguèr en vigor en moment qu'eth proprietari vò recuperar era parcèlla e manifèste eth compromís de meter-la en produccion.
b) Se i a un contracte de loguèr, quan aguest finalize. S'eth proprietari vò anullar eth contracte de loguèr, a d’indemnizar er arrendaire per impòrt des inversions qu'a hèt ena parcèlla.
Article 27. Declaracion de parcèlla agricòla e ramadèra en desús.
1. Es persones fisiques que son agricultors professionaus, a títol individuau o per miei des organizacions professionaus mès representatives; es cooperatives agràries; es persones juridiques qu'an coma objècte sociau era espleita agrària dera tèrra, e es persones que son membres de collègis professionaus restacadi damb era activitat agrària pòden comunicar era presomptiva existéncia d’ua parcèlla agricòla e ramadera en desús ath departament competent en matèria agrària e de desvolopament rurau, as sedences des servicis territoriaus o per miei deth hilat d’oficines comarcaus.
2. S'eth departament competent en matèria agrària e de desvolopament rurau aprècie qu'era parcèlla de qué se tracte a bèra ua des caracteristiques qu'establís er article 23, s’a d’iniciar un procediment d’ofici entà declarar-la en desús.
3. Eth departament competent en matèria agrària e de desvolopament rurau, des der inici deth procediment dera declaracion de parcèlla agricòla e ramadèra en desús, a de promòir eth contacte damb qui a era proprietat dera parcèlla entà determinar quines son es causes dera manca d’activitat agrària e a d’avertir ath titular des conseqüéncies dera mantenença d’aguesta situacion.
4. Era declaracion de parcèlla agricòla e ramadèra en desús s’a de hèr per miei d’ua resolucion dictada peth director generau competent en matèria agrària e de desvolopament rurau, que s’a de fondamentar en un informe tecnic emetut pes servicis deth sòn departament.
5. Abans de dictar era resolucion de declaracion de parcèlla agricòla e ramadèra en desús, s’a de dar audiéncia ath titular o as titulars dera parcèlla afectada e daurir un periòde d’informacion publica der expedient per un termini  de vint dies.
6. Contra era resolucion que declare ua parcèlla agricòla e ramadèra en desús, se pòt interpausar un recors d’auçada deuant eth conselhèr competent en matèria agrària e de desvolopament rurau.
Article 28. Efèctes dera declaracion de parcèlla agricòla e ramadèra en desús
1. Tota parcèlla agricòla e ramadèra en desús passe a formar part, d’ua manèra provisionau, deth Registre de parcèlles agricòles e ramadères en desús, hèt que s’a de comunicar ath proprietari e ath titular dera espleita agrària, s’escatz.
2. Eth departament competent en matèria agrària e de desvolopament rurau a de hèr un seguiment dera utilizacion des parcèlles declarades parcèlles agricòles e ramadères en desús.
3. Un còp transcorrudi tres mesi des dera declaracion de parcèlla agricòla e ramadèra en desús, se se mantien es circonstàncies que motivèren era declaracion, se compren incomplèrta era foncion sociau der usatge dera tèrra e, coma que s’infrautilize, era parcèlla passe a formar part, d’ua manèra definitiva, deth Registre de parcèlles agràries e ramadères en desús, moment en qué era Administracion pòt començar a tramitar-ne er arrendament.
4. Er arrendament forçat qu'establisque era Administracion se regís pera legislacion catalana en matèria d’arrendaments rustics.
5. Era durada der arrendament ei era qu'establís, entà cada tipologia de contracte, era Lei 3/2017, deth 15 de hereuèr, deth libre siesau deth Còdi civiu de Catalonha, relatiu as obligacions e es contractes, e de modificacion des libres prumèrs, dusau, tresau, quatau e cincau.
Disposicions addicionaus
Prumèra. Accès as tecnologies dera informacion e dera comunicacion 
Eth departament corresponent a d’elaborar un programa especific e definir accions concrètes entà assegurar era arribada dera telefonia mobila e dera fibra optica o d’auti sistèmes sense hiu, damb era madeisha qualitat e velocitat en çò que hè ar accès as hilats de votz e dades, e entà potenciar era aplicacion des tecnologies dera informacion e dera comunicacion ena activitat agrària e ramadèra des zònes periurbanes.
Dusau. Formacion, emprenariat e innovacion
1. Eth departament competent a d’impulsar accions de formacion, d’emprenariat e d’innovacion enes zònes agràries periurbanes entara poblacion des ciutats, e a de méter un enfasi especiau enes centres educatius.
2. Eth departament competent a d’elaborar programes e impulsar aules de formacion, d’emprenariat, d’innovacion e de divulgacion destinadi as centres educatius e as ciutadans en generau entà hèr a conéisher eth procès de produccion d’aliments.
Tresau. Abandonament des finques enes zònes de montanha
Eth departament competent en matèria agrària e de desvolopament rurau a d’elaborar un programa especific, damb accions e recorsi complementaris de supòrt, entà evitar er abandonament des finques enes zònes de montanha, damb er objectiu de compensar es condicions climatiques e orografiques que dificulten era viabilitat economica des espleites agràries e ramadères enes Pirenèus.
Quatau. Extincion des concessions administratives entà constituïr espleites familhaus o comunitàries
1. S’extinguissen es concessions administratives autrejades damb era fin de constituïr espleites familhaus o comunitàries, as quaus hè referéncia era Lei  de reforma e desvolopament agrari, aprovada peth Decrèt 118/1973, deth 12 de gèr, e adjudicades per extinguit Institut Nacionau de Reforma e Desvolopament Agrari  (IRIDA), que transferic es sues competéncies ara Generalitat de Catalonha per miei deth Reiau decrèt 241/1981, deth 9 de gèr, e eth Reiau decrèt 968/1986, deth 25 d’abriu, en matèria de desvolopament agrari, e s'assignèren ath Departament d’Agricultura, Ramaderia e Pesca peth Decrèt 50/1981, deth 2 de març, e eth Decrèt 167/1986, deth 5 de junh.
2. Demoren sense cap d'efècte es concessions autrejades damb era fin de constituïr espleites familhaus o comunitàries e se n’autorize era anullacion registrau, damb es limitacions des supòsits entre viui e per causa de mòrt qu'establissen er article 28 e concordants dera Lei de reforma e desvolopament agrari, aprovada peth Decrèt 118/1973, deth 12 de gèr.
Cincau. Assessorament e acompanhament ar arrendaire
Eth departament competent en matèria agrària e de desvolopament rurau a de dar assessorament e acompanhament tecnic ar arrendaire dera parcèlla en desús, entà garantir era viabilitat dera naua espleita agrària.
Siesau. Finques sense proprietari coneishut
1. Es finques objècte d’un procès de concentracion parcellària eth proprietari des quaus ei desconeishut s’an d’incorporar en acta de reorganizacion dera concentracion parcellària, ena quau s'a de hèr a constar aguesta circonstància e consignar, s’escatz, es situacions de possession existentes. Aguestes finques non s’an d’inscríuer en Registre dera Proprietat mentre non n’apareishe eth proprietari.
2. Eth departament competent en matèria de concentracion parcellària ei facultat, laguens des cinc ans següents ara data dera acta de reorganizacion, entà reconéisher eth domeni des finques a qué hè referéncia er apartat 1 en favor de qui ac acredite sufisentament e entà ordenar, en aguest cas, que se protocollizen es corresponentes rectificacions dera acta, des quaus eth notari a d’expedir ua còpia a fin que s’inscriuen en Registre dera Proprietat damb subjeccion ath madeish regim dera acta.
3. Eth departament competent en matèria de concentracion parcellària demore facultat, enquia que s’identifique eth proprietari, entà includir es finques de proprietari desconeishut en Registre de parcèlles agricòles e ramadères en desús.
Disposicions finaus
Prumèra. Abilitacion pressupostària
Es precèptes qu'eventuaument compòrten despenes damb cargue as pressupòsti dera Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor d'aguesta lei.
Dusau. Desplegament reglamentari
S’autorize ath Govèrn entà que dicte es disposicions de besonh entà aplicar e desplegar aguesta lei, sense perjudici des abilitacions exprèsses de desplegament e execucion qu'aguesta lei establisque en favor deth departament competent en matèria agrària e de desvolopament rurau.
Tresau. Entrada en vigor
1. Aguesta lei entre en vigor londeman d’auer estat publicada en Diari Oficial de la Generalitat de Catalunya, sense perjudici de çò qu'establís er apartat 2.
2. Es disposicions contengudes en capítol III d’aguesta lei, exceptades es dera letra j der article 11, an efèctes de londeman d’auer estat publicada en Diari Oficial de la Generalitat de Catalunya era aprobacion definitiva deth Plan territoriau sectoriau agrari de Catalonha o des plans territoriaus sectoriaus agraris especifics que corresponen.
Palai deth Parlament, 29 de mai de 2019
Era secretària tresau, Laura Vílchez Sánchez; eth president, Roger Torrent i Ramió

